11. Apsėsprėndėms

Vėina pavakarė Dolskis iš darba parejė vėsā nesavie, pasėkėitės, dėdliausē sosėrūpėnės. Magdelė matė, ka so anou kažkas ne tēp bier. Daugiausē maties iš veida. Paskou pasėruodė — ne berēkala. Ons i nomus parnešė liūdna žėnė: Lietova par kelis mienesius užims rusā ė Dolskems če jau nikuokė gīvenėma nebibūs. Tēp ka prīš akis kāp kuoks dėdliausis kalns stuoviejė nenumatītas ė negirdietas biedas. Vėsėms bova aiško, ka ėlgā nelaukos rēks parsėkeltė gīventė i Vuokītėjė. Tėn anū nieks nelaukė. Reikies patėm sosėrastė darba, vėita, ikordintė šeimīna. Vuokītėjuo bova Dolskė bruolis, bet ons ėr turiejė sava ėšrokavėmus, biedas, sava rūpesnius. Dolskis aple vėskou tou pradiuo pasėrokava so sava patė, vo paskou ė so mergātiems. 


Pu geruos nedielės jau dešimtis vuokītiū šeimū iš tuo pasienė miesta pradiejė kraustītėis i Vuokītėjė. Anėms parsėkeltė padiejė valstībė. Vuokītē, pajotė, kas gal atsėtėktė anū tievīnainems rusu užimtuo Lietovuo, pasėstuoruojė sava žmuonims kuo grētiau padietė.


Nelėngvā keliuonē pradiejė ruoštėis ė Dolskē. Magdelė tujau pat parašė sesėrėi laiška, nuoriedama pasėklaustė, kou anā bedarītė. Sesou parašė, ka atvažious so sava vīro anū išlēstė, toukart ė aprokous, kāp kas če bebūs. Vo tēp jau, je tik ana nuorinti, galinti važioutė so anās karto. Stasės vīrs, Jostīns, irgi sakous, ka Lietovā ė anuos žmuonėms atēt sunkė laikā. Vuokītėjuo gīventė būs geriau, vo žmuogou jug tuo ė rēk. 


Išleistovės bova nomatītas “Palonguos” rastoranė ė jau dėdlē ėškilmingas – anuos turiejė dalīvautė vėsė garbingė miesta žmuonės ė kėtė Dolskiu gerė pažīstamė.


Dolskē išvažioudamė iš Lietovuos dėdlē nuoriejė karto vežtėis ė Magdelė. Toukart ana jau šeimuo bova dėdėlis romstis, vo dā ė paklosni, darbšti, sāžėninga. Ana dabā jau dėrba mažnē vėsus nomū darbus, neskundies ė nedejava...


– Kāp to vėina pasėliksi, kas tavės če lauk? Jug to neturi kamė apsėstuotė, neturi kor galvuos pakėštė. Vo dā, to ni nežėnā, kāp atruoda tėi rauduonėjē, kāp anėi konkėn žmuonis, draska anū šeimas, trem i negīvenamas žemės! Ateis anėi, nebėbūs duoram žmuogou Lietovuo nikuokė gīvenėma. Važioujem so mumis, prižadam, ka gīvensem sava būrelie, dalinsemuos vėsė vargās ė džiaugsmās...

 
Magdelė išvažioutė iš Lietovuos, nimaž neabejuodama, ka dara teisingā, atsėsakė. Ana neturiejė ni šešiuolėkas metu, neturiejė dā pasa. Dolskis tujau pat pasiūluojė:


– Aš tau tus duokamėntus tujau pat galio išimtė, tik tavi rēks vėinās metās pasendintė. Turiesi pasa ė galiesi būtė pėlnateisė pilietė, darītė tēp, kap patē atruodīs geriau. Je tiktā to nuori, aš tujau pat tou rēkala sutvarkīsio. Če mon dėdliū sunkomu nier...


Magdelė nieka duora iš tū ėlgū kalbū nesoprata. Kas iš tuo, a būs tas pasos, a anuo nebūs. Ana nimaž nepargīvena, ka lėikt Lietovuo, tik baisē skaudiejė šėrdės, ka turies išsėskėrtė so mergātiems, ka nebmatīs Dolskienės, nebibūs so kou bepasėtartė, kam šėrdi beatvertė. Nebžėnuojė ni kor berēks prisėglaustė, kas anou beprijims gīventė. Vėsos miests atruodė kap sokėlės bėtiū aulīs: vėinė lek šėn, kėtė – tėn ė ni patis nežėna, kor begalietom nuliektė, kamė īr ta palaimintuojė vėita. Vėsor tas pats. Vėsė skob i krautovės kuo nuors dā nosėpėrktė, so kou nuors sosėtėkė pasėrokoutė, bet vėsė tik tėik ė težėna, ka grētā užēs rusā. Vo kāp toukart bebūs, tik gers Dievs žėna...


– Gerā, – kėik pagalvuojosi saka Dolskiou Magdelė, – mon rēkto turietė tou duokamėnta. Užēt tuokės parmainas – be duokamėnta gal būtė ė mergātiems, ė vākams rėistā. Lai būn tas pasos, jug ons jiestė nepraša...


Vėn pu biški, vėn līg tarp kėtkuo tik užsėmindamė ragėna Dolskē Magdelė važioutė karto. Tēp ė atejė parsėlaužėma ė apsėsprėndėma muomėnts. Abėdvė mergātės ašaruodamas jiemė prašītė:


– Važioukem, esam sosėgīvenė, be tavės vedvėm būs dėdlē nīkē. Jug to esi mūsa tėkruojė sesou, mūsa vāks, kāp to gali atsėsakītė ė nevažioutė?...


Vo Magdelė, nuors paveizietė ė bova mėnka, bet turiejė sava sopratėma aple gīvenėma ė jau daug kou nuoriejė darītė pagal savi.  Ka ė kap besėstuoruojė anuo prirokoutė Dolskē, bet Magdelė nikāp negaliejė nosėteiktė unt išvažiavėma. Ana nikāp nesirīža palėktė Lietovuos. Gaila bova tuo miesta, novākštiuotu takieliu. Nikāp ana negaliejė soprastė, kāp ana išvažiouto ė vėskou tou palėkto. Ka Dolskē ė dėdlē gerė žmuonis, bet išvažioutė so anās Magdelė nikāp negaliejė: neleida tuo darītė pati šėrdės, priešėnuos tam ė pruots. „Kāp jau būs tēp, bet aš torio pasėlėktė če, Lietovuo. Mon už mūsa žemė, mūsa truobas, mūsa žmuonis ė gėmėnaitius nieka geresnė pasaulie nier ė nebūs“, – galvuojė Dolskiu augintėnė ė tvėrtā apsėsprėndė: „Lai anėi važiou, vo aš torio pasėlėktė. Nevažiousio ni už kuokius piningus...“

Vo dā če, Lietovuo, jug īr ė sesou Stasė, ė anuos vīrs Jostīns. Ė lietoviu kalba pati geriausė, vuokėškā tik vėina kėta žuodieli dar tesožleberiuo. Ė tuos vėsas lietovėškas dainas tuokės šėrdingas ė artėmas... Ana so Dolskāitiems, ka būs jau geresnė nuotaika, tonkē vėn liuob užtrauktė sosiedosės pri stala. Skombiejė tuos dainas gražē ė Dolskē tik petēs liuob traukītė:


– Jums ēt kap so varguonās... A matā, nebrēk ētė ni i kuoki kuoncerta. Patės grētā vėn galiesėt lėptė unt scenas. Ė nieks nesopeiks... Gerā skomb... Gera...


– Je išvažioutiuo, – kalbiejė posbalsio sau Magdelė, ka jau būs kamė vėina pati, – nebgalietiuo lietovėškā berokoutėis, bedainioutė, notrūkto ė pasėbėngto vėsos mona gīvenėms. Kāp aš begalietiuo pradietė gīventė viel iš naujė? Ne, nikāp negalio išvažioutė. Nier kuo mon trėnktėis i tou Vuokītėjė. Lai žad mon mėltu kalnus, bet aš nevažiousio, negalio, ė tėik.


Atejė išleistoviu dėina. Rēk Magdelē palīdietė tus senūsius, gerūsius šeimininkus. 


Vėsė sosieda pri Magdelės ronkuoms padėngta stala, vėsė bova liūdnė, so ašaruoms akies atsėsveikėna, atsėdėivavuojė. 


Bova onkstīvs pavasaris ė laukė jau žīdiejė vėišnės. Trīs šeimininku mergātės, sostuojosės pri stala, tūravuojint patem Dolskiou, uždeiniava jau gerā pramuokta ė liūdna atsėskīrėma daina:


 
To išēti ė moni palėikti... 



Saulelė jau leidas žemā... 



Vo to palėikti če moni vėina 



Ė sava gimtūsius nomus...


Ė dar, ė dar... Tēp kuokis tris puosmus... Tarpās bedainioudamas, lig pat šėrdėis gelmiū isėjautosės mergātės pro ašaras ni vėina kėtuos bematė, ni žemės pu kuojuom bejautė. Tik mėrgoliou vėsks kap sapnie... Vėsū šėrdis bova ne sava vėituo, anas kažkas ligo draskė. Ni vėns negaliejė pasakītė, kāp če bebūs tuoliau, kuokėi bepapūs viejē, unt kuo vėsks beėšeis...


– Vėsks būs gerā, – nuoriejė praskaidrintė nuotaika šeimininks, –  pu koriuo laika viel a šėn, a tėn sosėtėksem. Nerēk graudiū verksmū. Kalnos so kalno soēt, vo žmuonės – kuo ė bekalbietė...

